
Зерттеу тақырыбының ӛзектілігі. Қазақстанда жүргізіліп жатқан 

экономикалық, әлеуметтік және саяси қайта құрулар көптеген коммерциялық 

және коммерциялық емес (басқа) ұйымдардың пайда болуына алып келді. 

Соңғысының аппараты мемлекеттік басқаруға қатыспайды, бірақ олардың 

көптеген қызметкерлеріне осындай құрылымдарда басқарушылық өкілеттіктер 

берілген. Бұл өкілеттіктерді коммерциялық және басқа ұйымдарда қызметтің 

мүдделеріне зиян келтіре отырып пайдалану жеке тұлғалардың, ұйымдардың 

құқықтары мен мүдделеріне және жалпы мемлекеттік мүдделерге айтарлықтай 

зиян келтіруі мүмкін. 

90-жылдардың бірінші жартысында отандық қылмыстық заңнамада белгілі 

бір олқылық болғаны белгілі және бұл коммерциялық және басқа ұйымдарда 

басқарушылық өкілеттіктерді қылмыстық жауаптылықтан қорықпай 

пайдалануға мүмкіндік берді. 

Алайда, біздің елдің әлеуметтік-экономикалық дамуы, мемлекеттік және 

қоғамдық институттардың қалыптасуы коммерциялық және басқа да үкіметтік 

емес ұйымдардың қызметкерлері жасаған мұндай әрекеттерге заңнамалық әсер 

етуді талап етті. 

Экономика мен құқық қоғамдық өмірдің бір біріне тәуелді құбылыстары 

екені белгілі. Экономикалық қатынастардың қарқынды дамуы кезінде оларды 

тең құқықтық реттеу маңызды. Осыған байланысты коммерциялық және басқа 

(коммерциялық емес) ұйымдардың қызметкерлері жасаған қылмыстар үшін 

жауаптылықты реттеу мәселелері, сондай-ақ осы қол сұғушылықтарды ұқсас 

әрекеттерден ара жігін ажырату мәселелері өте өзекті болып отыр. 

Коммерциялық және өзге де ұйымдар өкілдерінің жарамсыз мәмілелер 

жасасу, жарамсыз сенімхаттар жазып беру және заңсыз өсиеттерді ресімдеу, 

заңсыз актілерді куәландыру және т.б. фактілерінің едәуір кең таралғанын 

объективті түрде айтуға болады. Сонымен қатар, Бас прокуратураның ҚСжАЕК 

статистикалық деректеріне Қазақстан Республикасы ҚК 251-бабы бойынша 

қылмыстық құқық бұзушылықтарды сотқа дейінгі тергеп-тексерулердің 

бірыңғай реестріне (СДТБТР) тіркеу кезінде салыстырмалы түрде жоғары емес 

көрсеткіштерді байқауға болады, яғни 2016 жылы – 83, 2017 жылы – 132, 2018 

жылы – 120, 2019 жылы – 91, 2020 – 59 құқық бұзушылық. Бұл қаралып 

отырған қылмыстық құқық бұзушылықтар түрінің мейлінше жасырушылығын 

ғана емес, Қазақстан Республикасы ҚК құқықтық нормасының әлеуетін толық 

көлемде ашуға мүмкіндік бермейтін қылмыстық-құқықтық реттеудің 

кемшіліктерінен де көрініс береді. 

Бұл мәселелердің барлығы бұрынғы қылмыстық заңнаманың шеңберінде 

реттелмеді, ол объективті себептер бойынша елде болып жатқан қоғамдық-

саяси және экономикалық процестерді барабар көрсете алмады. Белгіленген 

мән-жайлар отандық заң шығарушының назарынан тыс қалмады, олар 

Қазақстан Республикасының Қылмыстық кодексінде (2014 жылы қабылданған) 

коммерциялық және басқа ұйымдарда өз өкілеттіктерін асыра пайдаланатын 

субъектілердің заңсыз әрекеттеріне ерекше назар аударды. 

Бұған дейін Елбасы – Ұлт Көшбасшысы өз үндеуінде бизнес-ортаны 

түбегейлі жақсарту және кеңейту, менеджмент пен корпоративтік басқару 

сапасын халықаралық деңгейге дейін арттыру, Жеке кәсіпкерлікті қолдау 

құралдарын жетілдіру, бірқатар мемлекеттік қызметтерді бизнеске бере 

отырып, мемлекеттік-жекешелік әріптестікті кеңейту қажеттігін атап өткен 

болатын . 

Коммерциялық ұйымдар мен олар көрсететін қызметтер бизнес-орта 

ұғымына сәйкес келетінін айта кеткен жөн. Бұл ретте нотариат, сот актілерін 

орындау, медиация, бағалау және аудит сияқты институттар жеке және заңды 

тұлғалардың мүдделерін қорғауда құқықтық көмектің өте маңызды құралы 

болып табылады. 

Жекеше нотариустар, бағалаушылар, жеке сот орындаушылары, 

медиаторлар мен аудиторлар өздеріне заңмен берілген өкілеттіктерді теріс 

пайдалана отырып, коммерциялық және өзге де ұйымдардың қызметіне елеулі 

зиян келтіруі, бизнес субъектілерінің беделі мен іскерлік беделіне нұқсан 

келтіруі мүмкін. 

Бұл Қазақстан Республикасы Қылмыстық кодексінің 251-бабында 

көзделген қылмыс қоғамдық қауіптілігімен сипатталады, өйткені жоғарыда 

аталған арнайы субъектілер өздеріне берілген өкілеттіктерді теріс пайдалана 

отырып, азаматтардың, ұйымдардың құқықтары мен заңды мүдделеріне, қоғам 

мен мемлекеттің заңмен қорғалатын мүдделеріне елеулі зиян келтіруі, басқа да 

неғұрлым қауіпті қылмыстарды (алаяқтық, қылмыстық кірістерді заңдастыру 

және т.б.) жиі жасауы мүмкін. 

Жекеше нотариустардың, бағалаушылардың, жеке сот 

орындаушыларының, медиаторлардың және аудиторлық ұйымның құрамында 

жұмыс істейтін аудиторлардың өз өкілеттіктерін қылмыстық теріс 

пайдалануының алдын алу шараларын жетілдірудің өзекті проблемаларын 

тиісті теориялық тұрғыдан пысықтау қажеттігі туындады. Олар жасаған 

қылмыстық құқық бұзушылықтарға қарсы күрес, оларды ұқсас құрамдардан 

ажырату жөнінде нақты ұсыныстар әзірлеу зерттеушілердің тиісті назарында 

болуы тиіс. 

2014 жылы Қазақстан Республикасының қолданыстағы Қылмыстық 

кодексінің қабылдануына байланысты коммерциялық және өзге де ұйымдардың 

қызметі саласындағы қылмысқа қарсы іс-қимылдың қолданыстағы құқықтық 

базасына талдау жүргізудің объективті қажеттілігі бар. Диссертациялық зерттеу 

тақырыбына келетін болсақ, қылмыстық заңнамадағы өзгерістер бағалаушылар 

мен медиаторлар сияқты жаңа арнайы субъектілердің қылмыстық 

жауаптылығын бекітуге әкелгенін атап өткен жөн. 

Судьялардың VI съезінде сөйлеген сөзінде ұлт Көшбасшысы  Н. 

Назарбаев: «2011 жылы Қазақстанда медиация институты – соттан тыс 

делдалдың көмегімен тараптардың татуласу процесі құрылды. Бұл өзара 

қолайлы шешімдер болуы мүмкін істерді қараудан соттардың дәйекті түрде 

жүктелуі үшін алғышарттар жасайды. Бұл институтты дамытып, әлемдік 

деңгейге жеткізу қажет» , – деген болатын. Бүгінде тіркелген медиаторлар саны 

2011 жылдан бері бірнеше есе өсті. Бұл ретте кәсіби медиаторлар да, кәсіби 

емес медиаторлар да қызмет көрсетеді. Тиісінше, медиаторлар қызметін 

жетілдіру проблемалары осы саладағы қатынастарды қылмыстық-құқықтық 

қорғау мәселелері бойынша нақты ұсыныстар мен ұсынымдар әзірлеуді талап 

етеді. 

Бағалаушының өкілеттіктерді теріс пайдалануына жүргізілген алғаш рет 

криминализациялау осы бизнес-орта субъектісі қызметінің ерекшеліктерін, 

оның қызметтік функциялары мен міндеттерін мұқият талдауды қажет етеді. 

Бұл мәселелер 2018 жылы «Бағалау қызметі туралы» Қазақстан 

Республикасының жаңа Заңының қабылдануына байланысты аса маңызды 

болып табылады. 

Жеке және заңды тұлғалардың құқықтары мен заңды мүдделерін елеулі 

түрде бұзуға әкеп соқтыратын жекеше нотариустардың, бағалаушылардың, 

жеке сот орындаушыларының, медиаторлардың және аудиторлық ұйымның 

құрамында жұмыс істейтін аудиторлардың өкілеттіктерді теріс пайдалануы 

жеке құқықтық реттеудің шегінен шығуда, өйткені мұндай әрекеттер жария 

мүдделерді қамтамасыз ету саласына жатады. Мұндай әрекеттерді жасағаны 

үшін қылмыстық жауаптылықты белгілеу – мұның айқын дәлелі. 

Алайда, қазіргі уақытта коммерциялық ұйымдардың қызметкерлерінің 

өкілеттіктерін теріс пайдаланудың заңды маңызды белгілерін, оларды 

қылмыстық жауаптылыққа тарту негіздерін, іс-әрекеттерді қылмыстық-

құқықтық саралауды анықтауда, осы қылмыстық құқық бұзушылықтардың 

жалпы әлеуметтік және арнайы алдын алу шараларын әзірлеуде теориялық 

және қолданбалы сипаттағы көптеген проблемалар бар екендігі жасырын емес. 

Проблемалардың зерттелу деңгейі. Көптеген белгілі қазақстандық және 

шетелдік ғалымдар жекеше нотариустардың, бағалаушылардың, жеке сот 

орындаушыларының, медиаторлар мен аудиторлардың қылмыстық 

жауаптылық институтының мәселелеріне назар аударды.  

Атап айтқанда, коммерциялық ұйымдардың мүдделеріне қарсы 

қылмыстық құқық бұзушылықтарға қарсы іс-қимыл проблемаларының 

жекелеген аспектілері Н.М. Әбдіров, З.О. Ашитов, А. Ағыбаев, Е.О. Алауханов, 

К.Ж. Балтабаев, И.Ш. Борчашвили, У.С. Джекебаев, Ж.Р. Дильбарханова, 

А.А. Исаев, Е.И. Қайыржанов, М.Ч. Қоғамов, Г.С. Мауленов, К.А. Мами, 

А.Х. Миндагулов, С.С. Молдабаев, М.С. Нәрікбаев, М.О. Нукенов, 

Р.Т. Нұртаев, Е.А. Оңғарбаев, С.М. Рахметов,  И.И. Рогов, В.В. Роот, 

Г.Р. Рүстемова, Д.С. Чукмаитов және т.б. белгілі отандық ғалымдардың 

еңбектерінен орын алды. 

Сондай-ақ, Р.Ф. Асанов, А.В. Бриллиантов, Б.В. Волженкин, 

С.Г. Богатырев, А.С. Горелик, Д.А. Гришин, Д.Г. Долгих, Н.А. Егорова, 

С.В. Изосимов, Л.Л. Кругликов, А.П. Кузнецов, С.В. Максимов, 

Е.О. Молчанова, А.В. Наумов, А.А. Обухов, А.И. Рарог, О.В. Романовская, 

А.В. Шнитенков, А.И. Чучаев, П.С Яни сияқты жақын шетел ғалымдарының 

еңбектерін де атауға болады. 

Қазақстан Республикасында бүгінгі күнге дейін жекеше нотариустардың, 

бағалаушылардың, жеке сот орындаушыларының, медиаторлардың және 

аудиторлық ұйымның құрамында жұмыс істейтін аудиторлардың өкілеттіктерді 

теріс пайдалану проблемаларына монографиялық зерттеу жүргізілген жоқ. 

Осыған байланысты жекеше нотариустардың, бағалаушылардың, жеке сот 

орындаушыларының, медиаторлардың және аудиторлық құрамда жұмыс 

істейтін аудиторлардың өкілеттіктерді теріс пайдалануымен байланысты 

қылмыстық құқық бұзушылықтарға қылмыстық-құқықтық және 

криминологиялық қарсы әрекет ету проблемаларын дербес диссертациялық 

деңгейде зерттеу өзекті, әрі уақтылы болмақ. 

Диссертациялық зерттеудің обьектісі болып жекеше нотариустардың, 

бағалаушылардың, жеке сот орындаушыларының, медиатордың және 

аудиторлық ұйым құрамында жұмыс істейтін аудиторлардың өкілеттіктерін 

теріс пайдаланудың алдын алудан туындайтын қоғамдық қатынас және осы 

алдын алудың көмегімен жүзеге асырылатын қылмыстық-құқықтық реттеу 

механизімі. 

Зерттеу пәні Қазақстан Республикасының 251-бабында көрсетілген 

қылмыстық құқық бұзушылықты алдын алуды жүзеге асыру үшін Қазақстан 

Республикасының Конституциясының нормаларына сәйкес келетін 

халықаралық-құқықтық құжаттар және басқа да заң саласының заңнамалары. 

Зерттеу обьектісіне тағы да қылмыстық құқық және криминология бойынша 

теориялық жобалау және қылмыстылықтың статистикасы, сот тәжірибесінің 

мәліметтерін жатқызамыз. 

Зерттеу мақсаты – жекеше нотариустардың, бағалаушылардың, жеке сот 

орындаушыларының, медиаторлардың және аудиторлық ұйымның құрамында 

жұмыс істейтін аудиторлардың өкілеттіктерді теріс пайдалануы түріндегі 

қылмыстардың алдын алу мәселелеріне байланысты теориялық және 

қолданбалы проблемаларды қарау, қоғамдық қатынастардың осы саласын 

құқықтық реттеуді жетілдіру жөнінде ұсыныстар мен ұсынымдар әзірлеу. 

Аталған мақсатқа сәйкес төмендегідей зерттеу міндеттері анықталды: 

– коммерциялық және өзге де ұйымдардағы қызмет мүдделеріне қарсы 

қылмыстар туралы отандық заңнаманың дамуына ретроспективті талдау 

жүргізу; 

– Қазақстан Республикасы ҚК 251-бабында көзделген қылмыстың 

қылмыстық-құқықтық және криминологиялық сипаттамасын қарау; 

– Қазақстан Республикасы ҚК 251-бабында көзделген қылмыс бойынша 

жаза тағайындау практикасын зерделеу; 

– өкілеттіктерді теріс пайдалану түрінде қылмыстық құқық бұзушылық 

жасаған жекеше нотариустардың, бағалаушылардың, жеке сот 

орындаушыларының, медиаторлардың және аудиторлық ұйымның құрамында 

жұмыс істейтін аудиторлардың жеке басының криминологиялық 

ерекшеліктерін белгілеу; 

– Қазақстан Республикасы ҚК 251-бабында көзделген қылмыстың негізгі 

криминологиялық көрсеткіштерін талдау; 

– осы арнайы субъектілер жасаған құқық бұзушылықтардың мазмұнын 

ашу және олардың таралу себептерін анықтау; 

– жекеше нотариустардың, бағалаушылардың, жеке сот 

орындаушыларының, медиаторлардың және аудиторлық ұйымның құрамында 

жұмыс істейтін аудиторлардың өкілеттіктерді теріс пайдалану түріндегі 

қылмыстық құқық бұзушылықтардың алдын алуда субъектілер шеңберін 

белгілеу; 

– жекеше нотариустардың, бағалаушылардың, жеке сот 

орындаушыларының, медиаторлардың және аудиторлық ұйымның құрамында 

жұмыс істейтін аудиторлардың өкілеттіктерді теріс пайдалануының алдын алу 

аясында жалпы әлеуметтік және арнайы-криминологиялық сипаттағы 

ұсыныстар әзірлеу. 

Зерттеу әдістемесі қылмыстық құқық пен криминология контексіндегі 

жүйелілік, интеграцияланған тәсіл, тиімділік және оптималдылық 

принциптеріне негізделген. Зерттеу әдістері заң ғылымында дәстүрлі түрде 

таңдалды: формальды-логикалық немесе құқықтық-техникалық әдіс; 

салыстырмалы құқықтық әдіс; құқықтық шындықтың нақты жағдайын 

зерттеудің социологиялық әдісі (іріктеу, бақылау, құжаттарды талдау); құқықты 

ғылыми түсіндіру әдісі; болжау әдісі. 

Қорғауға тӛмендегідей ережелер ұсынылады: 

1. Қазақстан Республикасының қолданыстағы заңнамасындағы 

қылмыстық құқық бұзушылықтардың басқа түрлерін (мемлекеттік, әскери және 

т.б.) алып қарағанда, Қазақстан Республикасы ҚК 9-тарауында қылмыстық 

құқық бұзушылықтарды біріктіретін «коммерциялық және өзге де ұйымдардағы 

қызмет» ұғымы жоқ. 

Осыған байланысты, Қазақстан Республикасы ҚК 9-тарауының 

қылмыстық құқық бұзушылықтар жиынтығымен қорғалатын қоғамдық 

қатынастар жүйесінің негізгі элементі ретінде «коммерциялық және өзге де 

ұйымдардағы қызмет» деп сол тұлғаның аталған ұйымдарда персоналды 

басқару жөніндегі функцияларды, ұйымдастырушылық-өкімдік және әкімшілік-

шаруашылық сипаттағы заңдық маңызы бар шешімдерді қабылдау жөніндегі 

кәсіби қызметті, заңды  және жеке тұлғалармен, мемлекеттік билік, жергілікті 

өзін-өзі басқару органдарымен құқықтық қатынастардағы заңды тұлғаның 

қызметін жүзеге асыруын түсіну керек.   

2. Қылмыстық-құқықтық норманы біркелкі түсіндіру үшін аудиторлық 

ұйымның басшыларын Қазақстан Республикасы ҚК 251-бабының субъектілік 

құрамынан шығару ұсынылады. Аудиторлық ұйым басшыларының өз 

өкілеттіктерін өз қызметінің міндеттеріне қарамастан және өздері немесе басқа 

адамдар немесе ұйымдар үшін пайда мен артықшылықтар алу не басқа 

адамдарға немесе ұйымдарға зиян келтіру мақсатында пайдалануы, егер бұл іс-

әрекет азаматтардың немесе ұйымдардың құқықтары мен заңды мүдделеріне не 

қоғамның немесе мемлекеттің заңмен қорғалатын мүдделеріне елеулі зиян 

келтірсе, онда ол Қазақстан Республикасы ҚК «Өкілеттіктерді теріс пайдалану» 

250-бабына жатады. 

Қазақстан Республикасы ҚК 251-бабының диспозициясы төмендегідей 

редакцияда мазмұндалсын: 

«1. Жекеше нотариустың, бағалаушының, жеке сот орындаушысының, 

медиатордың, аудиторлық ұйым құрамында жұмыс істейтін аудитордың өз 

өкілеттіктерін қызметінің міндеттерінен тыс және өзi немесе басқа адамдар 

немесе ұйымдар үшiн пайда мен артықшылықтар алу не басқа адамдарға 

немесе ұйымдарға зиян келтiру мақсатында пайдалануы, егер бұл іс-әрекет 

азаматтардың немесе ұйымдардың құқықтары мен заңды мүдделерiне не 

қоғамның немесе мемлекеттiң заңмен қорғалатын мүдделерiне елеулi зиян 

келтiруге әкеп соқса, –» 

3. Жекеше нотариустардың, бағалаушылардың, жеке сот 

орындаушыларының, медиаторлардың және аудиторлық ұйым құрамында 

жұмыс істейтін аудиторлардың жеке басының төмендегідей негізгі 

криминологиялық маңызды белгілері айқындалды: 

 білімі мен біліктілігінің жоғары деңгейі; 

 кәсіби қызмет саласын реттейтін заңнаманы жақсы білуі; 

 өзінің лауазымдық міндеттерін орындау кезінде заңды және заңсыз 

жұмыс әдістерін біріктіру мүмкіндігі; 

 сырттай заңға бағынушылығы және байсалдылығы; 

 өмірінде жоғары материалдық қажеттіліктердің болуы; 

 басқа адамдардың құқықтары мен мүдделеріне қатысты өзіне деген 

сенімділік, немқұрайлылық. 

Бізбен зерттеліп отырған қылмыс ерлермен де, әйел адамдармен де 

жасалады. Криминогенді жасы - 30-39 жасты құрайды. 

4. Қазақстан Республикасы ҚК 251-бабының 1 және 2-бөліктерінде 

көзделген қылмыстардың санаттарын қайта қарау қажеттігі туындайды. 

Қазақстан Республикасы ҚК 251-бабында көзделген жай және сараланған 

құрамдар ауырлық дәрежесі бойынша бір-бірінен айтарлықтай ерекшеленетін 

қылмыстар болып табылады. Осыған байланысты жай және сараланған 

құрамдарға жататын әрекеттерді төмендегідей санатқа бөлуді орынды деп 

санаймыз: 

жекеше нотариустардың, бағалаушылардың, жеке сот 

орындаушыларының, медиаторлардың және аудиторлық ұйымның құрамында 

жұмыс істейтін аудиторлардың өкілеттіктерді теріс пайдалануы: Қазақстан 

Республикасы ҚК 251 – бабының 1-бөлігі – ауырлығы орташа қылмыс, 

Қазақстан Республикасы ҚК 251-бабының 2-бөлігі – ауыр қылмыс. 

Осының негізінде Қазақстан Республикасы ҚК 251-бабы 2-бөлігінің 

санкциясына мынадай өзгерістер ұсынылады: 

– бас бостандығын шектеу және бас бостандығынан айыру мерзімін 5 

жылдан 7 жылға дейін ұзарту; 

– белгілі бір лауазымдарды атқару немесе белгілі бір қызметпен айналысу 

құқығынан айыру мерзімін 5 жылдан 7 жылға дейін ұзарту. 

5. Сот-тергеу практикасының қолда бар материалдарын зерделеу 

нәтижелері бойынша, Қазақстан Республикасы ҚК 251-бабында көзделген  

сыбайлас қылмыстық жазаланатын іс-әрекеттердің жасалуына заң шығарушы 

уақтылы ден қоймайды деген қорытынды жасалды. Осыған байланысты 

Қазақстан Республикасы ҚК 251-бабының төмендегідей редакциясы ұсынылды: 

251-бап. Жекеше нотариустардың, бағалаушылардың, жеке сот 

орындаушыларының, медиаторлардың және аудиторлық ұйымның құрамында 

жұмыс істейтін аудиторлардың өкілеттіктерді теріс пайдалануы 

1. Жекеше нотариустың, бағалаушының, жеке сот орындаушысының, 

медиатордың, аудиторлық ұйым құрамында жұмыс істейтін аудитордың өз 

өкілеттіктерін қызметінің міндеттерінен тыс және өзi немесе басқа адамдар 

немесе ұйымдар үшiн пайда мен артықшылықтар алу не басқа адамдарға 

немесе ұйымдарға зиян келтiру мақсатында пайдалануы, егер бұл іс-әрекет 

азаматтардың немесе ұйымдардың құқықтары мен заңды мүдделерiне не 

қоғамның немесе мемлекеттiң заңмен қорғалатын мүдделерiне елеулi зиян 

келтiруге әкеп соқса, – 

мүлкi тәркiленіп немесе онсыз, белгiлi бiр лауазымдарды атқару немесе 

белгiлi бiр қызметпен айналысу құқығынан бес жылға дейiнгi мерзiмге айыра 

отырып, төрт мың айлық есептiк көрсеткiшке дейiнгi мөлшерде айыппұл 

салуға не сол мөлшерде түзеу жұмыстарына не бір мың сағатқа дейінгі 

мерзімге қоғамдық жұмыстарға тартуға не төрт жылға дейiнгi мерзiмге бас 

бостандығын шектеуге не сол мерзiмге бас бостандығынан айыруға 

жазаланады. 

2. 1) көрінеу кәмелетке толмаған адамға немесе әрекетке қабiлетсiз 

адамға қатысты; 

2) бiрнеше рет жасалған;  

3) алдын ала сөз байласу арқылы адамдар тобы немесе қылмыстық топ 

жасаған дәл сол іс-әрекет – 

мүлкi тәркiленіп немесе онсыз, белгiлi бiр лауазымдарды атқару немесе 

белгiлi бiр қызметпен айналысу құқығынан жеті жылға дейiнгi мерзiмге айыра 

отырып, бес мың айлық есептiк көрсеткiшке дейiнгi мөлшерде айыппұл салуға 

не сол мөлшерде түзеу жұмыстарына не бір мың екі жүз сағатқа дейінгі 

мерзімге қоғамдық жұмыстарға тартуға не жеті жылға дейiнгi мерзiмге бас 

бостандығын шектеуге не сол мерзiмге бас бостандығынан айыруға 

жазаланады. 

6. Жекеше нотариустардың, бағалаушылардың, жеке сот 

орындаушыларының, медиаторлардың және аудиторлық ұйымның құрамында 

жұмыс істейтін аудиторлардың өкілеттіктерді теріс пайдалануының алдын алу 

субъектілерінің шеңбері мемлекеттік, сондай-ақ мемлекеттік емес ұйымдарды 

қамтиды.  

Аудиторлық ұйым құрамында жұмыс істейтін жеке нотариустардың, 

бағалаушылардың, жеке сот орындаушыларының, медиаторлардың және 

аудиторлардың өкілеттіктерін асыра пайдаланудың алдын алу қызметіндегі 

маңызды профилактикалық әлеуетте, белгілі бір қызмет түрімен айналысуға 

рұқсат (лицензия) беретін коммерциялық тұлғаларды тіркеу функциясын 

жүзеге асыратын әділет органдарына қолданыстағы заңнамаға сәйкес 

мемлекеттік бақылау функциялары берілген. Сонымен қатар, зерттеу жүргізіліп 

жатқан қылмыстық құқық бұзушылықтарға қарсы тұруда өзін-өзі басқару және 

осы кәсіптер өкілдерінің міндетті мүшелігі қағидаларына негізделген кәсіптік 

бірлестіктер (палаталар) үлкен маңызға ие. Бұл бірлестіктер аталған 

мамандықтар өкілдерінің қызметін үйлестіріп қана қоймай, сонымен қатар 

олардың мүшелері қызметінің заңдылығын, олардың мамандыққа моральдық-

этикалық талаптарға сәйкестігін бақылауы керек. 

Коммерциялық және өзге де ұйымдардағы қызметтік қылмыстарды 

ескерту үшін құқық қорғау органдары қызметкерлері мен халықтың белгілі бір 

қызметтер көрсететін адамдар қызметінің негізгі стандарттары туралы барынша 

хабардар болуын қамтитын ерте арнайы профилактикалық шаралар ерекше 

маңызды болып табылады. 

Ғылыми жаңалық. Жекеше нотариустардың, бағалаушылардың, жеке 

сот орындаушыларының, медиаторлардың және аудиторлық ұйымның 

құрамында жұмыс істейтін аудиторлардың өкілеттіктерді теріс пайдаланудың 

алдын алу проблемаларына арналған зерттеу Қазақстан Республикасындағы 

теориялық және практикалық материалдарға негізделген алғашқы 

монографиялық зерттеу болып табылады. 

Зерттеудің ғылыми жаңалығы сондай-ақ қолданыстағы заңнаманы 

жетілдіруге бағытталып зерттелген ғылыми ұсыныстармен және ұсынымдармен 

айқындалады. 

Зерттеудің теориялық және практикалық маңыздылығы. Қылмыстық 

құқық пен криминологияның теориясына және оның негізін қалайтын 

қағидаттарына негізделген диссертациялық зерттеу барысында жекеше 

нотариустардың, бағалаушылардың, жеке сот орындаушыларының, 

медиаторлардың және аудиторлық ұйымның құрамында жұмыс істейтін 

аудиторлардың арнаулы субъектілер ретіндегі қылмыстық-құқықтық мәртебесі 

туралы теориялық ережелер әзірленді, олардың қылмыстық жауаптылығының 

ерекшеліктері қаралды, коммерциялық және өзге де ұйымдарда жұмыс істейтін 

адамдар жасайтын қылмыстық құқық бұзушылықтардың алдын алу мәселелері 

бойынша қолданыстағы заңнаманы жетілдіру туралы мәселелер пысықталды. 

Зерттеу барысында тұжырымдалған қорытындылар, ұсыныстар мен 

ұсынымдар заң шығару процесінде жекеше нотариустардың, 

бағалаушылардың, жеке сот орындаушыларының, медиаторлардың және 

аудиторлық ұйымның құрамында жұмыс істейтін аудиторлардың өкілеттіктерді 

теріс пайдаланғаны үшін жауаптылыққа қатысты қылмыстық-құқықтық 

нормаларды жетілдіру кезінде пайдалануға болады. Зерттеу нәтижелері оқу 

процесінде Қазақстан Республикасының Қылмыстық құқығы және 

криминология курсы бойынша дәріс және практикалық сабақтар өткізу кезінде, 

ғылыми-зерттеу жұмысында да пайдалануға лайық. 

Зерттеудің ғылыми нәтижелерін апробациялау және енгізу. Ғылыми 

жұмыс Қазақстан Республикасы ІІМ Б. Бейсенов атындағы Қарағанды 

Академиясының Қылмыстық құқық және криминология кафедрасында және 

Қазақстан Республикасы ІІМ М. Есболатов атындағы Алматы Академиясының 

Қылмыстық құқық және криминология кафедрасында талқылау барысында 

апробациядан өтті. 

Зерттеу нәтижелері бойынша негізгі теориялық ережелерді, 

қорытындылар мен ғылыми-практикалық ұсынымдарды автор төмендегідей 

халықаралық ғылыми-практикалық конференцияларда баяндады: 

– «Милиция Кыргызстана: история и современность» – Қырғыз 

Республикасы, Бішкек қ., 2014 ж; 

– «Актуальные научные исследования в современном мире – Украина, 

Переяслав-Хмельницкий қ., 2017 ж.; 

– «Конституция әлеуеті және Қазақстан құқықтық мемлекеттілігінің 

қалыптасуы тұрғысындағы конституциялық құндылықтар» – Қазақстан 

Республикасы ІІМ Б. Бейсенов атындағы Қарағанды Академиясы, 2015 ж. 

- «Жеке тұлғаның құқықтарын қорғаудың конституциялық –құқықтық 

негіздері»: халықаралық ғылыми-практ.конференция материалдары. – 

Астана: КазГЮУ Консалтинг, 2015.  

- «Қазіргі кезеңдегі Қазақстан Республикасы ішкі істер органдары қызметін 

жетілдірудегі өзекті мәселелер»:  ғылыми баяндамалар жинағы (дөңгелек 

үстелдердің материалдары). – Алматы: ҚР ІІМ Алматы академиясы, 2017. 

Диссертациялық зерттеу материалдары бойынша Скопус базасына кіретін 

халықаралық рецензияланған журналға мақала дайындалды және жарияланды. 

Сондай-ақ Қазақстан Республикасы Білім және ғылым министрлігінің 

Білім және ғылым саласындағы бақылау комитеті ұсынған журналдарда 

4 мақала жарияланды. 

Диссертациялық зерттеудің құрылымы мен кӛлемі. Диссертацияның 

көлемі мен құрылымы жүргізілген зерттеудің мақсаттары мен міндеттеріне, 

сондай-ақ Қазақстан Республикасы Білім және ғылым министрлігінің 

талаптарына сәйкес айқындалған. Диссертация кіріспеден, 9 бөлімді 

біріктіретін үш бөлімнен, қорытындыдан, пайдаланылған қайнар көздер 

тізімінен және қосымшалардан тұрады. 

 
 


